
Këto raporte e përshkruajnë punën e qeverive për zbatimin e zotimeve të veta ndërkombëtare 
për të drejtat e njeriut. Këto të drejta fundamentale, që pasqyrohen në Deklaratën Universale 
të OKB-së për të Drejta të Njeriut, përbëjnë atë që Presidenti Bush i quan “kërkesa të 
panegociueshme për dinjitetin e njeriut.” Siç tha Sekretarja Rice, premtimi i plotë i Deklaratës 
Universale të OKB-së nuk mund të realizohet brenda ditës, por është punë urgjente që nuk 
bën të shtyhet. 
 
Deklarata Universale i bën thirrje “çdo individi dhe çdo organi të shoqërisë ... që ta mbështesë 
respektimin e këtyre të drejtave dhe lirive, dhe me masa progresive, kombëtare dhe 
ndërkombëtare, të sigurojë njohjen dhe zbatimin e tyre universal dhe efektiv...” 
 
Shtetet e Bashkuara i marrin zotimet e veta për të drejta të njeriut me seriozitet. Pranojmë se 
jemi duke e shkruar këtë raport në një kohë kur të dhënat tona, dhe masat që i kemi ndërmarrë 
për t’iu përgjigjur sulmeve terroriste kundër nesh, janë vënë në pyetje. Shtetet e Bashkuara do 
të vazhdojnë t’u përgjigjen haptazi brengave të sinqerta të të tjerëve, përfshirë këtu raportet që 
i dërgojmë herë pas here në përputhje me obligimet tona në bazë të marrëveshjeve të 
ndryshme për të drejta të njeriut që i kemi nënshkruar. Ligjet, politika dhe praktika e SHBA-
ve që qeverisin ndalimin, trajtimin, dhe gjykimin e terroristëve të dyshuar janë zhvilluar 
shumë gjatë pesë vjetëve të fundit. Sistemi ynë demokratik i qeverisjes nuk është i 
pagabueshëm, por është i përgjegjshëm--shoqëria jonë e fortë civile, mediat tona të lira e 
energjike, degët tona të pavarura të qeverisjes, dhe një sundim i ligjit i themeluar mirë 
punojnë si korrigjues. 
 
Raportet e shtetit mbi praktikat e të drejtave të njeriut, të lejuara nga Kongresi, janë element 
themelor i përpjekjeve të SHBA-ve për ta mbështetur respektimin e të drejtave të njeriut në 
botë. Me dekada të tëra, këto raporte vjetore janë përdorur gjerësisht këtu dhe jashtë si 
dokument referimi për vlerësimin e përparimit të arritur dhe të sfidave që mbeten. Ato 
gjithashtu kanë shërbyer si themel për veprim bashkëpunues ndërmjet qeverive, organizatave, 
dhe individëve që përpiqen t’u japin fund abuzimeve dhe ta forcojnë kapacitetin e vendeve 
për t’i mbrojtur të drejtat fundamentale të të gjithëve. 
 
Raportet rishikojnë punën e secilit shtet më 2006. Secili raport flet për vete. Megjithatë, 
modele të gjera janë të dukshme dhe përshkruhen më poshtë, të mbështetura nga shembujt 
specifikë të shteteve. Shembujt që i citojmë janë ilustrues, jo të plotë. 
 
Trende shpresëdhënëse, por realitete të hidhura 
 
Siç tregon një rishikim i këtyre raporteve, në mbarë botën më 2006, meshkujt dhe femrat 
vazhduan të bënin presion që të drejtat e tyre të respektoheshin dhe që qeveritë e tyre të ishin 
përgjegjëse, që zërat e tyre të dëgjoheshin dhe votat e tyre të numëroheshin, për ligje të drejta 
dhe drejtësi për të gjithë. Gjithashtu pati pranim të madh se demokracia është forma e 
qeverisjes që më së miri mund t’i plotësojë kërkesat e qytetarëve për dinjitet, liri dhe barazi. 
Këto janë trende shpresëdhënëse vërtet, megjithatë, raportet gjithashtu i pasqyrojnë realitetet e 
hidhura: 

Së pari, përparimet e arritura në të drejta të njeriut dhe demokraci u fituan me 
vështirësi dhe ishin sfiduese për t’i mbajtur. Ndonëse disa vende arritën përparim të 
madh, disa mbetën prapa dhe të tjerat pësonin regres. 
 
Siç tregon vargu i shembujve në vijim, puna e vendeve dallonte shumë, duke u varur nga 
faktorët si shkalla e zotimit qeveritar, kapaciteti institucional, përmasa e korrupsionit, dhe 
fuqia e shoqërisë civile. 
 
Në janar 2006, qeveria e Liberisë, e zgjedhur në mënyrë demokratike, e Partisë së Unitetit, e 
udhëhequr nga Ellen Johnson-Sirleaf, e para kryetare e shtetit në Afrikë, e zëvendësoi 
Qeverinë Kalimtare Kombëtare të Liberisë, që kishte shërbyer si qeveri e përkohshme që nga 
përfundimi i luftës shkatërruese civile 14-vjeçare më 2003. Qeveria ndërmori hapa të mëdhenj 
për t’i korrigjuar të metat e kaluara në të drejtat e njeriut, përfshirë këtu punën me partnerët 
ndërkombëtarë për rehabilitimin e sektorit të vendit për drejtësi dhe themelimin e një zyre të 
avokatit publik në kryeqytet. Presidenti shkarkoi apo suspendoi një numër të nëpunësve të 
korruptuar qeveritarë. Komisioni për të Vërtetën dhe Pajtimin, i themeluar më 2005 për t’i 
hetuar shkeljet e të drejtave të njeriut dhe krimet e luftës të kryera gjatë luftës civile, filloi të 
merrte deklarata nga dëshmitarët. Përkundër këtij përparimi, Liberia vazhdoi të ballafaqohej 
me sfida serioze të të drejtave të njeriut, përfshirë këtu një gjyqësor ende të dobët, 
korrupsionin zyrtar dhe mosndëshkimin, dhunën e bazuar në gjini, dhe varfërinë ekstreme që 
shpuri në punën e fëmijës. 
 
Numri i vrasjeve nga forcat e armatosura ra dukshëm dhe kontrolli i policisë në zona të 
ndjeshme politike të Indonezisë vazhdoi gjatë këtij viti. 54 palë zgjedhje në përgjithësi të lira 
e të drejta u mbajtën në nivelin krahinor, të regjencës, rajonal, dhe komunal, veçanërisht në 
dhjetor në Aceh, ku një ish-komandant i rebelëve e fitoi postin e guvernatorit. Ndonëse dhuna 
fetare ndërkomunale në përgjithësi shënoi rënie, ajo megjithatë vazhdoi në disa zona. Qeveria 
dhe gjykatat nuk ishin në gjendje të përballeshin me abuzimet e kaluara të të drejtave të 
njeriut dhe me mizoritë në Indonezi dhe Timorin Lindor. 
 
Të dhënat e Marokut për të drejta të njeriut treguan përparim të madh, ndonëse probleme 
mbetën. Qeveria filloi t’i shqyrtonte abuzimet e kaluara të të drejtave të njeriut duke ofruar 
kompensim përmes Këshillit konsultativ për të drejta të njeriut për raste specifike të arrestit, 
zhdukjes dhe abuzimit gjatë periudhës ndërmjet viteve 1956 dhe 1999. Në mars, qeveria 
miratoi një ligj kundër torturës, ndonëse raportimet për tortura nga njësitë e ndryshme të 
forcave të sigurimit vazhduan. Me gjithë kufizimet e vazhdueshme mbi lirinë e shtypit dhe të 
fjalës, pati debat të gjerë e të hapur në publik e në shtyp. Gjatë këtij viti, qeveria dënoi disa 
gazetarë që i shkelën kufizimet mbi lirinë e fjalës, dhe shumë gazetarë ushtruan vetëcensurim. 
Trafikimi i personave, posaçërisht për shfrytëzim seksual, dhe puna e fëmijës, mbetën çështje 
brengosëse; megjithatë, edhe qeveria edhe shoqëria civile ishin shumë aktive në trajtimin e 
tyre. 
 
Republika Demokratike e Kongos i mbajti zgjedhjet e veta të para demokratike 
presidenciale dhe legjislative pas më tepër se 45 vjetësh, duke i dhënë kështu fund periudhës 
kalimtare trevjeçare pas luftës civile. Një kushtetutë e re hyri në fuqi. Megjithatë, të dhënat 
për të drejta të njeriut mbetën të dobëta. Përveç konfliktit që ishte gati të shpërthente në lindje, 
ku kontrolli i qeverisë mbeti i dobët dhe grupe të armatosura vazhduan të kryenin abuzime të 
rënda, forcat qeveritare të sigurimit anekënd vendit gjithashtu kryen abuzime të rënda pa u 
ndëshkuar. 



 
Në Haiti, qytetarët demonstruan zotimin e tyre për demokraci duke dalë tri herë në votime më 
2006. Mbi 3.5 milionë qytetarë u regjistruan për të votuar, dhe më tepër se 70 për qind e 
votuesve të regjistruar morën pjesë në raundin e parë të zgjedhjeve presidenciale dhe 
parlamentare në shkurt. Pas një procesi zgjedhor relativisht stabil dhe pa dhunë, votuesit 
zgjodhën Presidentin Rene Preval dhe i plotësuan 129 vendet në parlament. Në dhjetor, Haiti 
mbajti zgjedhjet e veta të para komunale pas më tepër se një dekade. Megjithatë, shumë 
mbetet për t’u bërë për ta rikthyer tërësisht sundimin e ligjit, përfshirë këtu kontrollin e 
përgjithshëm mbi sistemin jofunksional gjyqësor të Haitit dhe rikualifikimin dhe verifikimin e 
vazhdueshëm të Policisë Kombëtare të Haitit. 
 
Në Ukrainë vazhdoi të arrihej përparim i dukshëm në respektimin e të drejtave të njeriut pas 
Revolucionit të Portokalltë. Zgjedhjet parlamentare të marsit 2006 ishin zgjedhjet më të lira 
brenda 15 vjetëve të pavarësisë. Vendi vazhdoi ta përmirësonte lirinë e shtypit, lirinë e 
grumbullimit, dhe zhvillimin e shoqërisë civile. Me gjithë këto arritje, një numër i madh i 
problemeve mbeti, përfshirë këtu korrupsionin në të gjitha degët e qeverisë. 
 
Ndonëse të dhënat e Kirgistanit për të drejta të njeriut janë përmirësuar dukshëm pas 
ndërrimit në udhëheqjen e zgjedhur në mënyrë demokratike më 2005, gjatë vitit 2006 një javë 
e protestave masive, por paqësore, arriti kulmin me miratimin e shpejtë të një rezolute që 
ofronte mundësi për rregulla të vërteta. Megjithatë, në fund të dhjetorit, parlamenti miratoi një 
kushtetutë tjetër, duke mohuar shumë rregulla kyçe. Qeveria gjithashtu i ka ngacmuar OJQ-të 
e financuara nga qeveritë e huaja. 
 
Me gjithë zotimin e theksuar të Presidentit Musharraf për kalim demokratik dhe “maturi 
progresive”, të dhënat e Pakistanit për të drejta të njeriut vazhduan të mbeten të dobëta. 
Mbetën kufizimet mbi lirinë e lëvizjes, të shprehjes, të grumbullimit dhe të fesë. Zhdukjet e 
aktivistëve krahinorë dhe e kundërshtarëve politikë vazhduan, posaçërisht në krahinat që 
përjetonin trazira dhe kryengritje të brendshme. Forcat e sigurimit vazhduan të kryenin vrasje 
jashtëgjyqësore. Arrestimi arbitrar dhe tortura mbetën të rëndomta. Korrupsioni ishte i 
përhapur kudo në qeveri dhe forca policore. Në një notë pozitive, në dhjetor, Kuvendi 
Nacional i Presidentit Musharraf nënshkroi Projektligjin për mbrojtjen e femrave - duke 
shënuar kështu herën e parë brenda tri dekadave që një qeveri e Pakistanit me sukses i hoqi 
ligjet që i dëmtonin të drejtat e femrave. Ligji ndryshon dispozitën mbi dhunimin dhe 
tradhtinë bashkëshortore të Ligjit Hudud të vitit 1979 duke e transferuar krimin e dhunës nga 
ligji Sharia i Pakistanit në kodin penal të Pakistanit. Ligji gjithashtu eliminon kërkesën që 
viktimat e dhunimit duhet t’i paraqesin katër dëshmitarë meshkuj për të ngritur padi. 
 
Ndonëse Egjipti i mbajti zgjedhjet e veta të para presidenciale shumëpartiake më 2005, më 
2006 thirrjet publike për demokratizim dhe përgjegjësi më të mëdha nganjëherë hasën në 
reagim të ashpër të qeverisë. Burgosja e vazhdueshme e ish-kandidatit presidencial, Ayman 
Nour, ngriti brenga serioze lidhur me rrugën e reformave politike dhe demokracisë në vend. 
Duke vazhduar trendin e filluar më 2005, qeveria arrestoi dhe ndaloi qindra aktivistë të 
bashkuar me vëllazërinë e ndaluar por të toleruar myslimane, në përgjithësi për periudha që 
zgjatnin me javë të tëra. Dy gjykatës të lartë u morën në pyetje në shkurt pasi publikisht 
kërkuan gjyqësi të pavarur. Policia egjiptiane arrestoi dhe ndaloi mbi 500 aktivistë për 
pjesëmarrje në demonstrata në mbështetje të pavarësisë së gjyqësisë. Përveç kësaj, u 
dokumentuan raste të torturës së ashpër nga ana e autoriteteve. Qeveria gjithashtu arrestoi, 
ndaloi dhe abuzoi disa blogerë [shkrimtarë të internetit]. 
 



Në Kazakistan, qeveria kufizoi funksionimin e opozitës politike duke imponuar kërkesa të 
mëdha për regjistrim dhe duke penguar apo mohuar regjistrimin e partive politike. Shfaqja e 
partive pro-qeveritare e konsolidoi udhëheqjen e fortë të Partisë Otan [Vendlindja] të 
Presidentit Nazarbayev dhe la më pak hapësirë politike për t’i shprehur pikëpamjet alternative 
dhe për t’i mbështetur reformat. Qeveria ngacmoi opozitën politike përmes akuzave me 
motive politike dhe kufizimit të lirisë së grupimit, miratoi ligje që e kufizonin lirinë e shtypit 
dhe ngacmoi OJQ-të. 
 
Rusia përjetoi centralizim të vazhdueshëm të pushtetit në degën e ekzekutivit, përfshirë këtu 
ndryshimet në ligjet mbi zgjedhjet dhe legjislacionin e ri për parti politike që i jep qeverisë 
kompetenca të gjera për t’i rregulluar, hetuar, kufizuar, dhe madje mbyllur partitë. Bashkë me 
Dumën e bindur shtetërore, korrupsioni dhe përzgjedhshmëria në organet për zbatimin e ligjit, 
presioni politik mbi gjyqësinë, dhe kufizimet mbi OJQ-të dhe mediat, këto trende rezultuan në 
erozion të mëtutjeshëm të përgjegjësisë qeveritare. Në Çeçeni dhe në rajone të tjera të 
Kaukazit Verior vazhduan shkelje të rënda të të drejtave të njeriut, përfshirë këtu vrasjen dhe 
abuzimet e paligjshme të civilëve nga forcat federale dhe të Republikës Çeçene të sigurimit. 
Luftëtarët rebelë kryen sulme terroriste me bomba dhe zhdukje me motive politike në rajon. 
Në një numër të madh të rasteve, Gjykata evropiane për të drejta të njeriut e mbajti Rusinë 
përgjegjëse për këto abuzime. 
 
Në Venezuelë, qeveria e Chavezit vazhdoi ta konsolidonte pushtetin në degën e ekzekutivit. 
Qeveria vazhdoi t’i ngacmonte opozitën dhe OJQ-të dhe ta dobësonte pavarësinë e gjyqësisë. 
Vëzhguesit ndërkombëtarë i vlerësuan zgjedhjet presidenciale të dhjetorit në përgjithësi të lira 
dhe të drejta, në të cilat Presidenti Chavez fitoi rizgjedhjen me 63 për qind të votave. Në 
fjalimin e tij inaugurues, Presidenti Chavez kërkoi nga Kuvendi Nacional, në të cilin partitë e 
tij kontrollojnë 100 për qind të ulëseve, t’i jepte pushtet për të qeverisur me dekret ekzekutiv. 
 
Në Fixhi dhe Tajlandë, ushtria rrëzoi qeveritë e zgjedhura në mënyrë demokratike. 
 
Realiteti i dytë i hidhur është se pasiguria për shkak të konfliktit të brendshëm dhe/apo 
ndërkufitar mund t’i kërcënojë apo pengojë avancimet në të drejta të njeriut dhe në 
qeveri demokratike. 
 
Me gjithë zotimin e vazhdueshëm të qeverisë së Irakut për ta mbështetur pajtimin dhe 
rindërtimin kombëtar, për t’iu përmbajtur kursit elektoral, dhe për ta themeluar sundimin e 
ligjit, dhuna sektare që po thellohej dhe aktet e terrorizmit i dëmtuan rënd të drejtat e njeriut 
dhe përparimin demokratik gjatë vitit 2006. Ndonëse kushtetuta dhe ligji i Irakut parashikojnë 
një kornizë të fortë për mbrojtjen e të drejtave të njeriut, grupe të armatosura sulmuan të 
drejtat e njeriut nga dy drejtime të ndryshme: ato që proklamonin armiqësinë e tyre ndaj 
qeverisë--terroristët e Al-Kaidës, pakicat e papajtueshme të regjimit Ba’ath, dhe kryengritësit 
që bënin luftë guerile; dhe pjesëtarët e milicisë shiite dhe të forcave të sigurimit të ministrive 
individuale--formalisht të bashkuara me qeverinë--që kryenin torturime dhe abuzime të tjera. 
 
Ndonëse Afganistani bëri përparime të rëndësishme në të drejta të njeriut që nga rënia e 
regjimit taliban më 2001, të dhënat e tij për të drejta të njeriut mbetën të dobëta. Kjo ishte 
kryesisht për shkak të institucioneve të dobëta qendrore dhe kryengritjes së ashpër: talibani, 
Al-Kaida, dhe grupe të tjera ekstremiste i shtuan sulmet kundër zyrtarëve qeveritarë, forcave 
të sigurimit, personelit të OJQ-ve dhe të ndihmave humanitare, dhe civilëve të paarmatosur; 
dhe numri i vetëvrasjeve me bomba u shtua shumë gjatë këtij viti, siç u shtuan sulmet kundër 
shkollave dhe mësimdhënësve. Pati raportime për arrestim dhe ndalim arbitrar, vrasje 



jashtëgjyqësore, torturim, dhe kushte të dobëta në burgje. Në dhjetor, President Karzai filloi 
Planin për veprim kalimtar për drejtësi të dizajnuar për t’i shqyrtuar shkeljet e kaluara të të 
drejtave të njeriut dhe për ta përmirësuar kapacitetin institucional të sistemit të drejtësisë. 
 
Hapat e rëndësishëm të Libanit drejt reformave pas vrasjes më 2005 të ish-kryeministrit 
Rafiq Hariri dhe tërheqjes pasuese të trupave siriane pas pothuaj tri dekadave të okupimit janë 
penguar që nga konflikti i korrikut-gushtit 2006 ndërmjet Hizballahut dhe Izraelit. Para 
konfliktit, qeveria e Libanit kishte filluar t’i mënjanonte shumë pengesa që i ndalonin shoqatat 
dhe partitë politike. Pasi Hizballahu hyri në Izrael nga territori i Libanit dhe kidnapoi e vrau 
disa ushtarë izraelitë, forcat ushtarake të Izraelit u përgjigjën duke hyrë në territorin e Libanit. 
Konflikti përfundoi me një armëpushim të sponsorizuar nga OKB-ja. Me gjithë armëpushimin 
dhe stacionimin e forcave të armatosura të Libanit dhe të forcave të përkohshme të OKB-së në 
jug, milicët libanezë dhe Hizballahu patën ndikim të madh mbi disa pjesë të vendit. 
 
Në Timorin Lindor, një sërë përleshjesh të ashpra ndërmjet forcës nacionale të mbrojtjes dhe 
një sërë forcash disidente ushtarake, policore dhe civile shpurën në dhunë të përhapur të 
turmave dhe grupeve në kryeqytet. Me kërkesën e qeverisë, forcat nga Australia, Zelanda e 
Re, Malajzia, dhe Portugalia morën përgjegjësinë për siguri në kryeqytet. Më 25 gusht, 
Misioni i integruar i OKB-së për Timorin Lindor mori përsipër përgjegjësitë për detyrat 
policore. Ky konflikt i brendshëm rezultoi në zhvendosjen e përafërsisht 150,000 personave, 
më tepër se 15 për qind e popullatës së vendit. 
 
Së treti, me gjithë arritjet në të drejtat e njeriut dhe parimet demokratike në çdo rajon 
të botës, shumë njerëz ende jetojnë në frikë, por ëndërrojnë për liri. 
 
Vendet në të cilat pushteti mbeti i koncentruar në duar të sundimtarëve të papërgjegjshëm--
qofshin ata totalitarë apo autoritarë--vazhduan të ishin shkelësit më sistematikë të të drejtave 
të njeriut në botë. 
 
Më 2006, Koreja Veriore mbeti një prej regjimeve më të izoluara dhe më represive në botë. 
Regjimi kontrollon pothuaj të gjitha aspektet e jetës së qytetarëve, ua mohon lirinë e fjalës, të 
shtypit, të grumbullimit dhe të grupimit, kufizon lirinë e lëvizjes dhe të drejtat e punëtorëve. 
Kushtetuta parashikon “liri të besimit fetar”, por liria e vërtetë e fesë nuk ekziston. Ndërmjet 
150,000 dhe 200,000 persona, përfshirë këtu të burgosurit politikë, u mbajtën në kampe 
ndalimi, dhe shumë të burgosur vdiqën nga tortura, uria, sëmundja dhe ekspozimi. 
 
Qeveria ushtarake në Burma me të madhe përdori ekzekutimet, dhunimin, torturën, ndalimin 
arbitrar dhe zhvendosjen e detyruar të fshatrave të tëra, posaçërisht të pakicave etnike, për ta 
mbajtur pushtetin. Të burgosurit dhe të ndaluarit abuzoheshin dhe mbaheshin në kushte të 
vrazhda, të rrezikshme për jetë. Mbikëqyrja, ngacmimi dhe burgosja e aktivistëve politikë 
vazhdoi; laureati për Nobel e udhëheqës i opozitës Aung San Suu Kyi mbeti nën arrest 
shtëpiak pa mundësi komunikimi, dhe mbi 1,100 të burgosur politikë dergjeshin nëpër burgje. 
Përdorimi i punës së dhunshme, trafikimi i personave, rekrutimi i ushtarëve fëmijë dhe 
diskriminimi fetar mbetën të përhapur. Qeveria sërish thirri Kuvendin e rremë Kombëtar, 
duke i zgjedhur delegatët dhe duke ndaluar debatin e lirë. I parashikuar si pjesë e një “harte 
rrugore demokratike”, kuvendi u dizajnua për t’i anuluar rezultatet e zgjedhjeve të vitit 1990 
dhe për ta miratuar një kushtetutë të re, të favorshme për regjimin. Keqqeverisja mizore dhe 
destruktive e regjimit rezultoi në vërshim të refugjatëve, përhapje të sëmundjeve ngjitëse, dhe 
trafikim të drogës dhe të njerëzve në vendet fqinje. 
 



Qeveria e Iranit në mënyrë flagrante shkeli lirinë e fjalës dhe të grumbullimit, duke i 
intensifikuar masat e veta të rrepta kundër disidentëve, gazetarëve dhe reformistëve - masë që 
karakterizohej me arrestime dhe ndalime arbitrare, torturim, zhdukje, përdorim të tepër të 
dhunës, dhe mohim të gjykimeve të drejta publike. Qeveria vazhdoi t’i ndalonte dhe abuzonte 
bahaistët dhe pakicat e tjera etnike, dhe organizoi një konferencë, që u dënua së tepërmi, në të 
cilën e mohonte ekzistimin e holokaustit. Në periudhën para zgjedhjeve të 15 dhjetorit për 
Kuvend të Ekspertëve në Iran, mbi dy të tretat e atyre që kishin konkurruar - përfshirë këtu të 
gjitha kandidatet - u diskualifikuan, duke lënë shumë vende të lira. Qindra kandidatë në 
zgjedhjet kombëtare komunale po ashtu u diskualifikuan. Qeveria vazhdoi t’i injoronte thirrjet 
vendore dhe ndërkombëtare për qeveri përgjegjëse më 2006 duke mbështetur lëvizjet 
terroriste në Siri dhe Liban, si dhe duke bërë thirrje për shkatërrimin e një shteti anëtar të 
OKB-së. 
 
Në Zimbabve, qeveria e Mugabes vazhdoi shkeljen e përgjithshme të të drejtave të njeriut. 
Korrupsioni zyrtar dhe mosndëshkimi ishin të përhapur. Akti për sekrete zyrtare dhe Akti për 
rend e siguri publike i vitit 2002 mbetën në fuqi, duke kufizuar ashpër liritë qytetare. Në 
zgjedhjet plotësuese parlamentare dhe në zgjedhjet rurale për këshilla të qarkut të vitit 2006, 
manipulimi i qeverisë me procesin zgjedhor ua hoqi votuesve të drejtën e votimit dhe i 
shtrembëroi zgjedhjet në favor të kandidatëve të partisë sunduese. Dominimi i partisë 
sunduese lejoi ndërrime kushtetuese pa konsultime të gjera. Forcat e sigurimit ngacmuan, 
rrahën dhe arbitrarisht arrestuan kritikët dhe mbështetësit e opozitës. Përçarjet në ferma dhe 
konfiskimi i pronës vazhduan dhe nganjëherë ishin të dhunshme. Fushata e dëbimeve të 
dhunshme, që i la 700,000 njerëz pa shtëpi gjatë Operacionit për rikthimin e rendit më 2005, 
vazhdoi në shkallë më të vogël. Qeveria ndërhyri në përpjekjet e organizatave humanitare për 
të siguruar ndihmë. Në dhjetor, Mugabe dhe lojalistët e tij propozuan që atij t’i zgjatej 
mandati për dy vjet, duke i shtyrë kështu zgjedhjet presidenciale deri më 2010. 
 
Në Kubë, qeveria, përkohësisht e udhëhequr nga Raul Castro për shkak të sëmundjes së Fidel 
Castros, vazhdoi t’i shkelte pothuaj të gjitha të drejtat e qytetarëve të vet, përfshirë këtu të 
drejtën fundamentale për ta ndërruar qeverinë e tyre në mënyrë paqësore ose për ta kritikuar 
revolucionin apo udhëheqësit e tij. Më 2006, qeveria e shtoi ngacmimin kundër disidentëve 
dhe qytetarëve të tjerë që i konsideronte kërcënim për qeverinë, shpesh përmes veprimeve të 
quajtura “akte të kundërshtimit” që përfshinin abuzimin dhe sulmet fizike. Rrahja dhe abuzimi 
i të ndaluarve dhe i të burgosurve gjithashtu kryheshin pa u ndëshkuar. Edhe pse disa të 
burgosur u liruan gjatë këtij viti, së paku 283 të burgosur dhe të ndaluar politikë mbaheshin në 
fund të vitit, përfshirë këtu 59 prej 75 aktivistëve pro-demokratikë dhe të të drejtave të njeriut, 
të burgosur në mars 2003. 
 
Të dhënat e qeverisë së Kinës për të drejta të njeriut u keqësuan në disa zona më 2006. Pati 
një numër të madh të rasteve të profilit të lartë që përfshinin vëzhgimin, ngacmimin, ndalimin 
dhe burgosjen e aktivistëve politikë e fetarë, të gazetarëve e shkrimtarëve, si dhe të avokatëve 
mbrojtës që përpiqeshin t’i ushtronin të drejtat e tyre sipas ligjit. Disa anëtarë të familjeve të 
tyre gjithashtu u ngacmuan dhe ndaluan. Një numër i madh i demonstratave dhe protestave 
masive që bënin thirrje për korrigjim të padrejtësive vazhdoi dhe në disa raste u shuan me 
dhunë. Kontrollet e reja qeveritare u imponuan kundër: OJQ-ve; mediave, përfshirë këtu 
internetin; dhe gjykatave e gjykatësve. Represioni ndaj grupeve të paregjistruara fetare dhe 
grupeve të pakicave, në veçanti e uigurëve dhe tibetanëve, mbeti brengë serioze. 
 
Në Bjellorusi, qeveria e Lukashenkos e vazhdoi dhe intensifikoi politikën e vet represive. 
Zgjedhjet presidenciale në mars kishin parregullsi të shumta. Deri në 1,000 veta u arrestuan 



gjatë shtypjes së protestave publike kundër rezultateve të zgjedhjeve dhe shumë prej tyre u 
dënuan me burg. Më shumë aktivistë dhe anëtarë të opozitës, përfshirë këtu Aleksander 
Kozulin, që vuri kandidaturën kundër Lukashenkos në garën presidenciale, u dënuan prej 2 - 
5.5 vjet burg. 
 
Qeveria e Eritresë vazhdoi të ishte njëra prej qeverive më represive në Afrikën e sub-Saharës, 
dhe të dhënat e saj për të drejta të njeriut u keqësuan më 2006. Forcat qeveritare të sigurimit 
kryen vrasje jashtëgjyqësore; pati raportime të besueshme se forcat e sigurimit shtinin kundër 
individëve që përpiqeshin ta kalonin kufirin për në Etiopi. Qeveria intensifikoi fushatën e vet 
për arrestimin e personave që i shmangeshin shërbimit kombëtar, si dhe të afërmit e tyre, dhe 
gjithashtu pati raportime të besueshme që tregonin se disa prej të arrestuarve ishin torturuar. 
Siç kishte bërë më 2005, qeveria u urdhëroi disa OJQ-ve ndërkombëtare humanitare që ta 
lëshonin vendin, përkundër një thatësie të ashpër në Kepin e Afrikës. Vazhdoi të kishte 
kufizime të ashpra mbi lirinë e fesë. 
 
Realiteti i katërt hidhur është se pasi shtytja botërore për liri më të madhe personale e 
politike po bëhet më e fuqishme, ajo po has në rezistencë gjithnjë e më të madhe nga 
personat që ndihen të kërcënuar nga ndërrimi politik e shoqëror. 
 
Mbrojtësit e të drejtave të njeriut dhe OJQ-të janë esenciale për suksesin e një shteti. Në botën 
e stome, problemet me të cilat shtetet përballen janë shumë komplekse, madje edhe për shtetet 
më të fuqishme për t’u ballafaquar me to vetëm. Kontributi i shoqërisë civile dhe rrjedha e lirë 
e ideve dhe informatave janë vendimtare për t’i trajtuar sfidat e shumta vendore dhe 
ndërkombëtare. Kufizimi i hapësirës politike të OJQ-ve dhe i debatit publik vetëm e kufizon 
zhvillimin e shoqërisë. 
 
Në çdo rajon të botës më 2006 pati qeveri që iu përgjigjën kërkesave në rritje e sipër për liri 
më të madhe personale e politike jo duke i pranuar obligimet e tyre ndaj popullit të tyre, por 
duke i shtypur personat që i mbështetnin të drejtat e njeriut dhe që i zbulonin abuzimet, si 
OJQ-të dhe mediat e pavarura, përfshirë këtu internetin. Një numër i madh i vendeve miratoi 
apo në mënyrë selektive zbatoi ligje dhe rregullore kundër OJQ-ve dhe gazetarëve. OJQ-të 
dhe gazetarët gjithashtu u nënshtroheshin masave jashtëligjore, shpesh nga sulmues të 
panjohur. P.sh.: 
 
Në Rusi, një ligj i ri për OJQ-të hyri në fuqi në prill 2006 duke imponuar kërkesa më të 
ashpra për regjistrim të OJQ-ve, vëzhgim të rreptë të organizatave, raportim gjithëpërfshirës 
dhe të vështirë për kërkesat për program dhe aktivitete, dhe fuqizim të shërbimit federal për 
regjistrim për ta mohuar regjistrimin apo për ta mbyllur ndonjë organizatë duke u bazuar në 
kriteret e paqarta dhe subjektive. Liria e shprehjes dhe pavarësia e mediave ranë për shkak të 
presionit dhe kufizimeve të qeverisë. Në tetor, persona të panjohur vranë mbrojtësen e të 
drejtave të njeriut, Anna Politkovskaya, gazetare e shquar, që njihej për shkrimet e saj kritike 
mbi abuzimin e të drejtave të njeriut në Çeçeni. Qeveria përdori të drejtën e vet për t’i 
kontrolluar të gjitha TV dhe radio stacionet kombëtare, si dhe shumicën e TV dhe radio 
stacioneve me ndikim në rajon, për ta kufizuar qasjen në informata që konsideroheshin të 
ndjeshme. 
 
Në Bjellorusi, inspektimet e rënda tatimore dhe kërkesat për regjistrimin e OJQ-ve e 
vështirësuan punën e organizatave të shoqërisë civile, dhe sulmet kundër anëtarëve të mediave 
të pavarura vazhduan. Në nëntor, aktivisti pro-demokratik Dmitriy Dashkevich u dënua me 18 
muaj burg pasi drejtonte një OJQ të paregjistruar. 



 
Qeveria e Kazakistanit e regjistroi partinë opozitare True Ak Zhol pasi njëri prej 
bashkëkryetarëve të saj, Sarsenbaiuly, u vra, dhe në mënyrë të kufizuar interpretoi nenin 5 të 
kushtetutës për t’i ndërprerë aktivitetet e financuara nga jashtë për trajnimin e partive të 
pavarura politike, duke pohuar që sigurimi i informatave është njëlloj si financimi i partive 
politike. Në korrik, Presidenti Nazarbayev futi në ligj ndryshime kufizuese mbi mediat; 
përfaqësuesi i OSBE-së për lirinë e mediave e konsideroi këtë si hap prapa. Qeveria vazhdoi 
t’i përdorte ligjet kufizuese kundër shpifjes për t’i gjobitur, dënuar dhe pezulluar mediat, 
gazetarët dhe kritikët. Në prill, një anëtar i një medie të pezulluar ishte rrahur brutalisht. 
 
Liria e shprehjes, grumbullimit dhe grupimit janë shumë të kufizuara në Turkmenistan, dhe 
qeveria u përpoq ta kontrollonte veprimtarinë e të gjitha OJQ-ve. Televizioni satelitor me 
prejardhje nga jashtë mund në shikohet në mbarë vendin, por qeveria kontrolloi të gjitha 
mediat vendëse, dhe gazetarët vendës ndaloheshin të kontaktonin me të huaj nëse nuk 
lejoheshin veçanërisht. Turkmen Telecomi, që ishte në pronësi të qeverisë, ofronte qasje 
shumë të kufizuar në internet; nuk u lejuan ndryshime të reja në kryeqytet që nga shtatori 
2002. Në gusht, qeveria arrestoi gazetarët Ogulspapar Myradova, Annakurban Amanklichev, 
dhe Sapardurdy Hajiyev, dhe i dënoi prej 6 - 7 vjet burg për posedim të armëve në një gjykim 
të mbyllur, të shpejtë. Në shtator, Myradova, korrespondente e radios Evropa e Lirë/Radios së 
Lirisë, vdiq në burg në rrethana të dyshimta. OJQ-të raportuan se ajo dhe dy koleget e saj 
ishin torturuar gjatë paraburgimit në verë për t’i detyruar të pranonin se posedonin armë. 
Presidenti Saparmurat Niyazov vdiq më 21 dhjetor.  
 
Qeveria e Uzbekistanit u përpoq ta kontrollonte veprimtarinë e shumicës së OJQ-ve dhe i 
mbylli 200 organizata të shoqërisë civile, përfshirë këtu OJQ-të ndërkombëtare që vepronin 
në vend, duke cituar shkelje të supozuara të ligjit. Gazetarët e pavarur dhe aktivistët për të 
drejta të njeriut vazhduan të persekutoheshin. 
 
Qeveria e Sirisë ashpër kontrollonte shpërndarjen e informatave dhe ndalonte kritikën kundër 
qeverisë dhe diskutimin e çështjeve sektare, përfshirë këtu të drejtat fetare dhe të pakicave. 
Pati ndalime dhe rrahje për shkak të shprehjes individuale të mendimit që i shkelte këto 
kufizime, p.sh., arrestimi në shkurt i gazetarit Adel Mahfouz pasi kërkoi dialog ndërfetar pas 
polemikave rreth përshkrimit të profetit Muhamet në karikatura. Qeveria u mbështet në ligjet 
e veta mbi shtypin dhe botimin, në kodin penal, dhe në ligjin për emergjenca për ta censuruar 
qasjen në internet, dhe i kufizoi mediat elektronike. Ngacmimi i aktivistëve vendës për të 
drejta të njeriut gjithashtu ndodhi, përfshirë vëzhgimin e rregullt nga afër dhe imponimin e 
ndalesave në udhëtim kur kërkonin të merrnin pjesë në seminare pune dhe konferenca jashtë 
vendit. 
 
Liria e shtypit ishte e ulët në të gjitha kohët në Iran, pasi qeveria mbylli gazetat e pavarura 
Shargh dhe Iran, bllokoi qasjen në sajte të lajmeve në internet--përfshirë këtu New York 
Times dhe BBC Farsi--dhe burgosi gazetarët dhe blogerët. Autoritetet përdorën ndalimet 
kundër lëshimit të vendit si armë kundër gazetarëve. 
 
Në Burundi, qeveri me të madhe arrestoi, ndaloi dhe kërcënoi gazetarët dhe aktivistët për të 
drejta të njeriut; ndër shumë individë të tjerë, policia arrestoi dhe ndaloi për disa muaj 
kryetarin e OJQ-së kryesore të vendit kundër korrupsionit. Guvernatori i një krahine thuhej se 
e kishte quajtur OJQ-në kryesore të vendit për të drejta të njeriut, Lidhja Iteka, armik të paqes, 
dhe në nëntor, një zyrtar i qeverisë njoftoi se 32 OJQ-të e regjistruara ndërkombëtare në vend 



do të mund të dëboheshin për shkak të dështimit për t’ia dorëzuar qeverisë raportet e 
obligueshme vjetore. 
 
Në Ruandë, pati ambient të kufizuar për funksionim të shoqërisë civile. Me ligj kërkohet që 
OJQ-të vendëse dhe ndërkombëtare të regjistrohen çdo vit dhe t’i dorëzojnë qeverisë raporte 
për veprimtaritë e tyre. Thuhej se autoritetet kërkuan nga disa OJQ që të merrnin autorizim 
nga qeveria për disa projekte para se t’u lejohej qasja në fondet e donatorëve ndërkombëtarë. 
Përveç kësaj, pritej që të gjitha OJQ-të të bashkoheshin në një kolektiv të menduar për t’i 
menaxhuar veprimtaritë e tyre. 
 
Qeveria e Venezuelës vazhdoi t’i ngacmonte dhe kërcënonte grupet e shoqërisë civile, 
veçanërisht udhëheqësit e OJQ-së Sumate, që ishte mbikëqyrëse e zgjedhjeve, gjykimi i të 
cilëve për komplot dhe tradhti për pranim të një granti të huaj ishte shtyrë për kohë të 
pacaktuar, por vazhdon t’u rrijë mbi kokë. Në fund të vitit, Kuvendi Kombëtar ishte duke 
shqyrtuar një projektligj, i cili, po të zbatohej, do ta shtonte kontrollin e qeverisë ndaj 
financimit të OJQ-ve dhe do t’ua kufizonte OJQ-ve punën në fushat e të drejtave të njeriut 
apo të përkrahjes së demokracisë. Ndryshimet në kodin penal që imponojnë dënime me burg 
për fyerjen e zyrtarëve publikë dhe sulme të dhunshme ndaj gazetarëve i kontribuuan klimës 
së vetëcensurimit. Qeveria shtoi ngacmimin e mediave të pavarura dhe opozitare të lajmeve. 
Në dhjetor, President Chavez njoftoi se qeveria nuk do t’ia përtërinte licencën për transmetim 
radiotelevizionit të Karakasit, rrjeti më i vjetër komercial televiziv i vendit. Qeveria i akuzoi 
pronarët e rrjeteve si “nxitës të grusht shtetit” dhe për shkelje të besimit publik. 
 
Në Kinë, OJQ-të vendore e ndërkombëtare vazhduan të përballen me vëzhgim të shtuar dhe 
kufizime. Nga fundi i vitit 2006, Reporterët pa kufij raportuan se 31 gazetarë dhe 52 
shkrimtarë të internetit gjendeshin në burg. Ndonëse qeveria inkurajoi përdorimin e internetit, 
ajo gjithashtu ndërmori masa për ta vëzhguar përdorimin e tij, për ta kontrolluar përmbajtjen, 
për t’i kufizuar informatat dhe për t’i dënuar personat që i shkelnin rregulloret. Qeveria 
imponoi kritere edhe më të ashpra për regjistrimin e ueb sajteve, përmirësoi kontrollin zyrtar 
të përmbajtjeve në internet, dhe zgjeroi përkufizimin e përmbajtjes së paligjshme në internet. 
Qeveria vazhdimisht e bllokonte qasjen në sajtet që i konsideronte të diskutueshme, dhe 
thuhej se autoritetet filluan të përdorin teknologji më të përsosur për të mundësuar bllokim të 
përzgjedhur të përmbajtjeve specifike në vend se t’i bllokonte tërë ueb sajtet. 
 
Vietnami vazhdoi ta vëzhgonte dhe kufizonte internetin, duke bllokuar ueb sajtet 
ndërkombëtare për të drejtat të njeriut dhe lajme. Ligjet u lejojnë qytetarëve të ankohen haptas 
për qeverinë joefikase dhe korrupsionin, por qeveria vazhdoi ta ndalonte shtypin nga hartimi i 
artikujve që e vinin në dyshim rolin e Partisë Komuniste, që e mbështetnin pluralizmin apo 
demokracinë shumëpartiake, apo që e vinin në dyshim politikën për të drejta të njeriut. 
Qeveria ndalon qasjen e drejtpërdrejtë në internet përmes ofruesve të pavarur të shërbimeve 
dhe kërkon nga pronarët e internet kafeneve t’i regjistrojnë të dhënat personale të klientëve të 
tyre dhe të sajteve të vizituara. Qeveria lëshoi disa disidentë politikë e fetarë të profilit të lartë, 
përfshirë këtu dr. Pham Hong Son, që ishte burgosur për përkthim të artikujve mbi 
demokracinë dhe për shpërndarjen e tyre përmes internetit. 
 
Gjenocidi ishte realiteti më i hidhur nga të gjithë. 
 
Pothuaj 60 vjet pas miratimit të Deklaratës Universale të OKB-së për të Drejta të Njeriut--një 
shprehje e ndërgjegjes së indinjuar të njerëzimit për përmasën e holokaustit dhe kataklizmin e 
Luftës së Dytë Botërore--gjenocidi vazhdoi ta shkatërronte rajonin e Darfurit në Sudan. 



 
Me gjithë marrëveshjen gjithëpërfshirëse për paqe të janarit 2005, që i dha fund luftës civile 
22-vjeçare ndërmjet veriut dhe jugut, dhe themelimin e një qeverie të unitetit atë vit, konflikti 
etnik vazhdoi në Sudan, me përmasa katastrofike në Darfur. Qeveria e Sudanit dhe milicët 
jinjavid, të përkrahur nga qeveria, bartin përgjegjësinë për gjenocidin në Darfur, dhe të gjitha 
palët e asaj lufte kryen abuzime të rënda, përfshirë këtu vrasjen e civilëve, dhunimin si mjet të 
luftës, torturimin sistematik, vjedhjen, dhe rekrutimin e ushtarëve fëmijë. Nga fundi i vitit 
2006, konflikti i Darfurit kishte rezultuar në së paku 200,000 civilë të vdekur dhe dy milionë 
të zhvendosur për shkak të luftimeve. Mbi 234,000 refugjatë kishin ikur në Çadin fqinj, dhe 
Çadi dhe Republika Qendrore Afrikane përjetuan konflikt të dhunshëm etnik përgjatë kufijve 
të tyre me Sudanin. 
 
Pavarësisht nga mbështetja e treguar për kornizën e Adis Abebës, Qeveria e Sudanit 
publikisht i refuzoi forcat ndërkombëtare për Darfur dhe përtëriu ofensivën e vet ushtarake 
gjatë pjesës së dytë të vitit 2006. Keqësimi i gjendjes së sigurisë i detyroi disa OJQ 
ndërkombëtare dhe organizata humanitare t’i pakësonin apo ndërprenin punët. 
 
T’i mbrojmë mbrojtësit 
 
Po të përmbushej premtimi i madh i Deklaratës Universale të OKB-së për të Drejta të Njeriut, 
bashkësia ndërkombëtare--e posaçërisht demokracitë e botës--nuk mund të pranojnë që 
ndërrimi nuk ndikon në realitetet e hidhura të ditës së sotme. Vërtet, ato na detyrojnë të 
rreshtohemi me ata që punojnë për dinjitetin e njeriut dhe reforma politike. 
 
Më 2006, qeveritë demokratike nxorën në pah përpjekjet guximtare të mbrojtësve të të 
drejtave të njeriut: 
 
Rezolutat e shteteve të miratuara nga Asambleja e Përgjithshme e Kombeve të Bashkuara 
më 2006 theksuan nevojën për mbrojtjen e të drejtave të njeriut në Iran, Bjellorusi, Kore 
Veriore, dhe Burmë. 
 
Fondi i OKB-së për Demokraci, që doli nga ideja të cilën Presidenti Bush ia prezantoi 
Asamblesë së Përgjithshme më 2004 dhe u themelua më 2005, me sukses e përfundoi vitin e 
vet të parë. Bordi i tij u pajtua t’i financonte 125 projekte prej mbi 1,300 propozimeve të 
paraqitura nga më tepër se 100 shtete--pagim i mbi 35 milionë dollarëve në grante kryesisht 
për organizata pro-demokratike të shoqërisë civile. 
 
Në nivelin rajonal, në qershor 2006, Asambleja e Përgjithshme e Organizatës së Shteteve 
Amerikane (OSHA) miratoi Deklaratën e Santo Domingos, zotim i ri i shumanshëm i 
shteteve të rajonit për ta “garantuar lirinë e secilit person për ta gëzuar lirinë e shprehjes, 
përfshirë këtu qasjen në debat të pacensuruar politik dhe shkëmbimin e lirë të ideve përmes të 
gjitha formave të masmediave, përfshirë këtu internetin”. Ministrat e Punëve të Jashtme 
gjithashtu deklaruan vendosmërinë e tyre për t’i zhvilluar dhe inkurajuar strategjitë dhe 
praktikat më të mira për atë qëllim. 
 
Njësia për mbrojtësit e të drejtave të njeriut e Komisionit ndër-amerikan të OSHA-s për të 
drejta të njeriut lëshoi një raport për problemet serioze me të cilat ata përballen në disa vende, 
duke theksuar nevojën që qeveritë ta mbështesin punën e tyre. 
 

http://www.state.gov/g/drl/rls/hrrpt/2006/78917.htm


Para kuvendit të kryetarëve të shteteve të Unionit Afrikan në korrik, organizatat e shoqërisë 
civile nga 19 shtete afrikane u takuan në Banxhul, Gambia, për t’i zhvilluar rekomandimet për 
udhëheqësit e samitit lidhur me rolin e shoqërisë civile në mekanizmin afrikan për rishqyrtim 
mbi respektimin e obligimeve të marrëveshjes nga ana e shteteve, mbi mënyrat për ta 
përmirësuar qasjen në informim nga shoqëria civile, dhe ligjet mbi shtetësinë që e rrënjosin 
diskriminim. Këto rekomandime u miratuan në samit. 
 
Në rajonin e Lindjes së Mesme më të gjerë dhe në rajonin e Afrikës Veriore, Forumi për 
Ardhmëri i bashkoi zyrtarët qeveritarë dhe përfaqësuesit e shoqërisë civile nga rajoni, bashkë 
me partnerët e grupit G-8, në Detin e Vdekur në Jordani. Rreth 50 udhëheqës të shoqërisë 
civile që i përfaqësonin qindra organizata nga 16 vende të rajonit morën pjesë në diskutimet 
mbi sundimin e ligjit, transparencën, fuqizimin e femrave dhe të rinisë, dhe mjedisin ligjor për 
organizatat e shoqërisë civile. Ata gjithashtu diskutuan si t’i forcojnë reformat përmes 
themelimit të mekanizmave për zbatimin e rekomandimeve. Ndonëse puna më e vështirë 
qëndron përpara--miratimi dhe zbatimi i rekomandimeve të parashtruara nga shoqëria civile--
Forumi ndihmoi të hapej hapësira politike që më parë nuk ekzistonte për organizatat e 
shoqërisë civile për të formuar dhe bashkëvepruar me qeveritë në rajon. 
 
Me rastin e shënimit të Ditës Ndërkombëtare për të Drejta të Njeriut në dhjetor 2006, 
Sekretarja Rice përuroi dy iniciativa të rëndësishme të SHBA-ve në mbështetje të mbrojtësve 
të të drejtave të njeriut dhe demokracisë: 
 
Ajo njoftoi për krijimin e një Fondi për Mbrojtësit e të Drejtave të Njeriut që do të 
administrohet nga Departamenti i Shtetit i cili së shpejti do të paguajë grante të vogla për t’u 
ndihmuar mbrojtësve të të drejtave të njeriut që përballen me nevoja të posaçme si rezultat i 
represionit qeveritar. Ky financim do të mund t’i mbulonte shpenzimet për mbrojtje ligjore, 
mjekësore, apo nevojat urgjente të familjeve të aktivistëve. 
 
Sekretarja Rice gjithashtu nxori dhjetë parime udhëzuese për OJQ, Parimet e OJQ-ve, lidhur 
me trajtimin e tyre nga ana e qeverive. Këto parime bërthamë do t’i udhëzojnë SHBA-të për 
trajtimin e OJQ-të, dhe ne gjithashtu do t’i përdorim ato për t’i vlerësuar veprimet e qeverive 
të tjera. Këto parime janë të menduara për t’i plotësuar dokumentet më të gjata, më të 
detajuara të OKB-së dhe dokumentet e tjera ndërkombëtare që u drejtohen mbrojtësve të të 
drejtave të njeriut dhe mund të ndihmojnë për ta përmirësuar mbështetjen botërore për OJQ-të 
që kanë shumë vështirësi, duke shërbyer si burim praktik për qeveri, organizata 
ndërkombëtare, grupe të shoqërisë civile, dhe gazetarë. 
 
Kur demokracitë e mbështesin punën e mbrojtësve të të drejtave të njeriut dhe të organizatave 
të shoqërisë civile, ne u ndihmojmë meshkujve dhe femrave në shtetet anekënd botës për ta 
caktuar fatin e vet në liri. Duke bërë kështu, ne ndihmojmë ndërtimin e një bote më të sigurt, 
më të mirë për të gjithë. 
 
Ne duhet t’i mbrojmë mbrojtësit, sepse ata janë faktorë të ndërrimit paqësor, demokratik. 

http://www.state.gov/g/drl/rls/77771.htm

